
REALIZAM
          Naziv ‘’realizam’’ (prema latinskom res, stvar, realis, stvaran) koristi se u filozofiji, u nauci o književnosti i u svakodnevnom govoru na vrlo različite načine. U znanosti o književnosti ‘’realizam’’  se koristi u nekoliko prepoznatljivo različitih značenja. Najopćenitije je značenje izvedeno iz Aristotelovog pojma mimesis (oponašanje), a time se naprosto određuje bitno načelo svekolike umjetnosti i književnosti: naziv ‘’realizam’’ u tom se smislu odnosi na cjelokupnu književnost u kojoj se naglašeno može razabrati sklonost prema opisivanju stvarnosti ‘’kakva ona jest’’. 
U tom najširem smislu ‘’ralizam’’ zapravo znači nešto poput jednog općeg tipa oblikovanja književnosti, koji bi se onda mogao suprostaviti drugom tipu, recimo romantizmu, ili pak drugom načinu, recimo stilizaciji.  Očito je da se pri tome pojam realizma shvaćen kao izvanvremenski stil u povijesti književnosti od antike do danas. 

Za razliku od toga ‘’najšireg’’ pojma realizma, ‘’najuži’’ pojam realizma određuje se dosta često kao književni pravac, što će reći da se pretpostavlja kako je jedan broj relevantnih književnika prihvatio načela određene poetike – što se može razabrati kako iz izravnih teorijskih napisa tako i iz načina na koji oni pišu – a takva poetika uglavnom shvaća oponašanje zbilje u smislu stanja društvenog života u određenom povijesnom vremenu. Ona, nadalje, zahtjeva da književnost, poput filozofije i nauke, omogući određene spoznaje, da uzima teme uglavnom iz svakodnevnog života, da podjednako tako bira obične ljude za likove, a što se tiče književne tehnike i književnih vrsta visoko cijeni prozni izraz bez pretjeranog ukrašavanja, i opsežan roman drži reprezentativnom književnom vrstom koja bi otprilike odgovarala ranijem junačkom epu. Takvo je ‘’najuže’’ shvaćanje realizma danas uglavnom napušteno, jer se pojam književnog pravca radije koriisti za manje obuhvatne pojave, a načela poetike realizma zavladala su u tolikoj mjeri književnošu otprilike od početka druge trećine devetnaestog stoljeća sve do osamdesetih, pa i devedesetih godina devetnaestog stoljeća u takvim razmjerama, i na takvom prostoru, da se povjesničari književnosti uglavnom slažu kako je pojam pravca za tu pojavu odveć uzak: realizam se uglavnom određuje ne kao pravac nego kao velika književna epoha između romantizma i modernizma. 
Opisi te epohe se donekle mogu osloniti na poetiku realizma, shvaćenog kao književni pravac, no s vrlo složenom napomenom da se realizam kao književna epoha odnosi na dominirajuća načela oblikovanja svekolike književnosti u jednom dužem vremenskom razdoblju. Ipak, valja napomenuti da je i u takvom slučaju opis realizma kao velike književne epohe vrlo teško dosljedno provesti. Realizam je, naime, s jedne strane gledano, vrlo konzistentna epoha. Na širokom prostoru, koji čak prelazi okvire europskog kulturnog kruga, mogu se dosta lako prepoznati vrhunska književna djela, posebno romani, ali i novele, pa u nekoj mjeri  i drame i epska poezija, jer je razlika kako prema romantizmu, tako i prema modernizmu uglavnom jasna. Roman realizma u širokom zahvatu opisuje pojedince u krugu porodice i društvenog sloja kojem pripada, temeljni je postupak oblikovanja naracija, karakter biva prepoznatljiv uglavnom prema svojim postupcima, a obično se i mijenja tijekom pripovjedanja koje se razvija kroz opsežnu, manje ili više razgranatu fabulu. Kraće prozne vrste pri tome bivaju nalik svojevrsnim ‘’isječcima’’ iz romana, a biografije, memoari, eseji, pa i književna kritika slijede temeljnu funkciju namijenjenu književnosti: ona mora biti manje ili više kritička spoznaja problematike društvenog života, i to načelno takve kakvu nameće svakodnevni život. 

Ipak, valja razabrati da u tom opisu poetike i književne tehnike realizma nema pravog mjesta za liriku. Danas se, naime, uglavnom svi slažu kako je zahtjevati od lirske poezije da u bilo kojem smislu oponaša zbilju ako ne već apsurdno, a ono krajnje nejasno i neodređeno. Tako se pri opisu velike epohe realizma javlja neobičan paradoks: orijentiramo li se isključivo prema prozi i prihvatimo žanrovski sustav s visokim statusom romana, epoha se može do te mjere dobro opisati da su je mnogi povjesničari književnosti držali ‘’posljednjom konzistentnom epohom’’ europske književnosti, što će reći posljednjom epohom u kojoj zaista jasno prevladava jedan određeni stil i jedna jedinstvena poetika. 

Opća načela prema kojima se opisuju velike književne epohe teško mogu obuhvatiti jedinsvenom poetikom i neprijeporno prihvaćenim načelima književnog oblikovanja veća vremenska razdoblja. I realizam se, poput književne tehnike u svakoj drugoj književnoj epohi, postupno razvijao, postepeno su prihvaćene nove književne konvencije, a jedino je možda novina što je publika prihvatila njegove konvencije kao prirodne načine na koje se može opisivati zbilja ‘’kakva ona zaista jeste’’. Čini se tako da je uvijerljivost tih konvencija postala ne samo privlačna svim slojevima čitatelja toga doba nego da se onauspjela održati sve do danas, i to na dva različita načina: s jedne strane takve su konvencije realističkog romana u velikoj mjeri obnavljali i vrhunski pisci sve do danas, a s druge strane su pak one postale gotovo neprijeporne u mnogim žanrovima trivijalne književnosti. Zahvaljujući tim konvencijama, realizam nije samo ‘’prošla epoha’’; oštro suprostavljanje njegovim konvencijama, koje se tako često javljalo i obnavljalo u cijelom dvadesetom stoljeću, nikada do kraja nije uspjelo ‘’prebaciti u prošlost’’. 

Takvu privlačnost književnih konvencija realizma po svoj se prilici može objasniti težnjom da se oponaša način kako prosječni čitatelj zamišlja da bi on sam mogao opisati vlastiti život. Dakako da je i ta težnja zapravo ‘’usvojena’’, da je i ona na neki način ‘’pounutrena’’ konvencija, dakako da ona ne nože opisati stvarnopst pojedinog života ‘’kakav on zaista jest’’ – jer svi mislimo da bi naš život morao biti nalik romanu, a on je zapravo vrlo daleko od toga – ali realizam je usio privlačnost života uokviriti u tobožnji smisao, u sudbinu koja ima početak, sredinu i kraj, i koja se zbiva uvijek tako da sam ‘’ja’’ manje ili više žrtva okolnosti, pa ako sam ‘’pobjednik’’, onda je to moja zasluga, a ako sam ‘’gubitnik’’ onda su za to krivi drugi. Realizam je barem u vrhunski ostvarenjima postigao ono što romantizmu uglavnom nije uspijevalo: uspostavio je vjerodostojnu priču kao svojevrsnu istinu ljudskog života.

U realizmu je nastupilo ‘’doba romana’’ što će reći da narativne stihovane vrste više nikada neće dosegnuti raniji status. Roman je postao nasljednik epa, a novela će se i dalje razvijati, no oblikovat će se uglavnom ‘’u sjeni romana’’, što će reći da će redovno djelovati kao fragment, istrgnut iz ‘’pozadine’’ ljudske sudbine, shvaćene I oblikovane onako kako je shvaća I oblikuje roman. Drama će pri tome biti prisiljena na svojevrsno traganje za vlastitim smislom: tragedija, naime, ne može biti ‘’realistična’’ jer svagdašnjica na pozornici ne može djelovati ''stvarno'', a komedija pak nužno pretjerano naglašava tek jedan vid stvarnosti i odveć ovisi o jednom jediom aspektu, aspektu s kojeg je sve komično. Lirika je užno ''ispala'' iz obzora romana, pa je morala krenuti putevima koji su je vodili ''izvan'' konvencija realizma. Područje čiste subjektivnosti, naime, roman je teško mogao do kraja integrirati; njegova se temeljna struktura morala svoditi na fabulu, karakter i naraciju. Tek fabula je osiguravala cjelinu priče, a karakteri su bili stvarni jedino ako se opisivalo šta oni rade, a ne što misle sami o sebi i drugima. Naracija je pak nužno bila pri tome vladajuća književna tehnika, jer je jedino ona mogla omogućiti da se roman ne ''raspe'' u međusobno nepovezane dijelove: sudbina se najbolje može ispripovijediti, dakako ako se pretpostavlja da je karakter određen događajima ji da je njegova sloboda uvijiek uvjetovana okolnostima u kojima se našao i koje, unatoč svemu, ne može bitno izmijeniti.
 
Procvat realizma u engleskoj literaturi pada u doba tridesetih i četrdesetih godina devetnaestog stoljeća. To je bio period potiskivanja zemljoposjedničke aristokratije i političke pobjede buržoazije, period porasta radničke klase, čuveni period čartizma. U to doba vrši se u krilu samog buržoaskog društva značajan i važan proces, naime, raspad stare ''srednje klase'' koja se pretvorila u kolebljivu, nestalnu masu zanatlija i sitnih trgovaca koji su imali neobezbjeđen život i sačinjavali brojno najpromjenljiviji dio stanovništva. Masa beskućnika skupljala se po najodvratnijim ćorsokacima velikih gradova; rušile su se tradicionalne veze, patrijahalni porodični način života, čak i sama porodica. 
Sav taj proces u socijalno-ekonomskom životu Engleske izvanredno jasno je izražen u djelima velikih engleskih realista; pisci tipa Dikensa i Tekerija, s jedne strane, podvrgavaju oštroj kritici kapitalističko društvo i otkrivaju laž i prevaru buržoazije, a s druge strane – oni čuvaju ili pokušavaju da sačuvaju osnove buržoaskog društva težeći da ga samo reformišu i da uklone njegove ''negativne strane''. Otuda potiče i veoma karakteristična crtaengleskog realizma – isticanje na prvi plan moralnog usavršavanja ličnosti kao načina za rješenje društvenog antagonizma. 
Ako je Dikens uglavnom opisivao život nižih slojeva stanovništva, stanovnika londonskih predgrađa, dječijih skloništa, domova za radnike i tamnica za dužnike, malograđane i propale zanatlije, pri čemu je hjeo da na socijalnim ljestvicama uzdigne te slojeve, jer ih je smatrao nosiocima vrlina i humanosti, dok Tekeri je prikazivao prvenstveno više i srednje slojeve engleskog društva, ne idealizirajući ih, već razgolićujući ih.

VILIJAM MEIKPIS TEKERI (1811-1863)

(WILLIAM MAKEPEACE THACKERAY)
Biografija

         Tekeri se rodio u Kalkuti, u Indiji, u porodici kolonijalnog činovnika. Kao šestogodišnjaka odveli su ga u Englesku. On posjećuje nekoliko privatnih škola gdje dobija kako on kaže ''malo hljeba, a mnogo batina''. Zatim stupa u Čartehausku školu gdje provodi šest godina. Ovdje on na svojoj koži osjeća sve divote buržoaskog vaspitanja. Učenje ga malo interesuje – mnogo ga više interesuju romani Valtera Skota i Bajronove poeme. On je sam, već u srednjoj školi, počeo pisati parodije i crtati karikature (Takeri je bio veoma talentovani karikaturista i sam je ilustrovao svoje romane). Zatim provodi jednu godinu na Kembrčkom univerzitetu gdje počinje i njegova književna karijera. Od aprila 1829. godine studenti izdaju list ''Snob'' i u njemu Tekeri objavljuje svoje prve priče – parodije. Napustivši univerzitet, on putuje po Evropi i od 1830 do 1831 godine živi uglavnom u Vajmaru gdje se druži s Geteom i gdje se temeljno upoznaje s njemačkom književnosšću. Zatim putuje u Rim i tamo proučava italijansko slikarstvo. Posjećuje i Pariz. 1831. godine vraća se u Englesku gdje je trebalo da uči prava, ali to ga ne interesuje. 1832. godine naslijedio je ogromno imanje svoga oca i otada počinju razni projekti izdavanja novina i drugog. Tekeri je tipična pojava u istoriji buržoaske književnosti. Osim književnosti njega interesuju i razni trgovački poslovi. On je npr. Izdavao četiri lista i svi su oni, izuzevši posljednjeg, pretrpjeli krah. Htjeo je da stekne i političku karijeru i kandidovao se za parlamenat, ali i tu je doživjeo neuspjeh. Sve to, uz nakrotstvo Indijske banke u koju je bio uložen dio njegovog kapitala, gotovo ga je potpuno lišilo njegovog prijašnjeg bogatstva koje je izgledalo neiscrpno. Tako Tekeri izvodi zaključak da je ''potrebno počiniti niz gluposti da bi čovjek posta pametan''. Posle svih tih ''gluposti'' prihvatio se književnog rada. On nije osjećao uvjerenost i uspjeh. Niz časopisa i listova bio je prema njemu neprijateljski raspoložen i on je gotovo čitav svoj život proveo u strahu od bankrotstva. Od 1851 godine drži javna predavanja o engleskoj književnosti, uglavnom o velikim engleskim realistima pred kraj sedamnaestog vijeka. Pred kraj života stekao je ogromnu slavu i veoma znatno imanje. Zdravlje mu je bilo narušeno teškim i napregnutim radom, patio je od nervnih napada i umro 1863 godine. 

Književni rad Tekerija
          Tekeri je jedan od najvećih realista devetnaestog stoljeća u Engleskoj. Kao i drugi veliki realisti on u svom književnom djelu daje široku sliku društvenog života i socijalnih pojava svoga doba. On pokazuje svoje junake u tijesnoj vezi sa njihovom sredinom, najdetaljnije opisuje njihovu okolinu i zbog toga je morao jako proširiti okvire svojih djela i dati ogromnu galeriju tipova. 
U svojim ranim djelima Tekeri uzima za siže život probisvjeta i varalica – sredinu koju je on izvanredno poznavao; njihovu psihologiju on opisuje majstorski. Tako u ''Yellowplush Correspondence'' sluga priča o skandaloznim  postupcima i marifetlucima svoje dvojice gospodara – probisvjeta, pseudoaristokrate krojača Altamona i lorda Dusisa. I čitav njihov avanturistički život, koji je preokrenuo na glavu ''moral'' buržoaskog društva, prikazan je na šarolikoj, čisto šekspirovskoj istorijskoj pozadini u kojoj se sjajno ističu slike iz života najamnika i njemačkog feudalnog kneževskog dvora osamnaestog stoljeća. 

Pišući o ljudskim slabostima, Tekeri ne ostaje miran posmatrač, on se stalno gnuša sa novom žestinom, kao da se ne može pomiriti s ovim saznanjem, čime odaje prikrivenu crtu svoje prirode razočaranog idealiste. Tekerijeva ironija, njegov sarkazam bili su, ustvari, jedan vid prigušenog romantizma. S druge strane, nesrećne okolnosti njegovog ličnog života doprinosile su dana cijeli ljudski rod gleda sa potsmjehom ili gorčinom. Odbacivao je i u sebi potiskivao romantičarsku sentimentalnost , nastojeći da bude savršeno istinit u prikazivanju ljudske prirode. Pokazao je da i plemenitost krije u sebi sebične motive; razotkrivao je egocentričnost koja se ispoljava u najrazličitijim vidovima.  Tekerijevo sagledavanje jedne od osnovnih osobina ljudske prirode – sebičnosti – ubilo je njegove iluzije o besprijekornim karakterima. Zato u njegovim romanima i nema pravih junaka, kao što podnaslov Sajma taštine utvrđuje ''roman bez junaka''. U njegovim pričama kritika aristokratskog i buržoaskog društva data je prvenstveno kroz prizmu osamnaestog stoljeća, ali u ''Knjizi snobova'' Tekeri već bez okolišanja napada ''poroke'' savremenog društva. Šta je to snob? U posljednjoj glavi Tekeri ga ovako karakteriše: gledati s preziranjem one koji su ispod nas, a sa strahopoštovanjem one iznad nas – takav je snobovski pogled na svijet.
Posle pripovjedaka i ''Knjige snobova'' Tekeri je prešao na velike romane. Jedan od najpopularnijih njegovih romana je ''Sajam taštine'' . 

SAJAM TAŠTINE
           U romanu Sajam taštine vidimo osnove Tekerijevog pogleda na svijet i Tekerijevog realizma.  U Sajmu taštine nam Tekeri daje sliku života, običaja i socijalne diferencijacije i karakteristiku engleske aristokratije i engleske buržoazije iz prve polovine devetnaestog stoljeća. Prema uobičajenoj raspodjeli svjetlosti i sjenke kod engleskih realsta, Tekeri uvodi cijelu galeriju noslaca ''poroka'' i ''vrlina'', a sastavnu kariku čine mnogobrojni ''mješoviti'' karakteri. Sajam taštine daje široku sliku socijalnog života Engleske toga vremena s mnogostranom gradacijom tipičnosti, počevši od kočijaša i kuhinjske posluge pa sve do službenika na dvoru i ministara. A u dalekoj pozadini ocrtava se lik Napoleona. U ovom romanu aristokratija je prikazana u veoma ružnom obliku. Da bi izrazio svoje sopstvene poglede Tekeri unosi u opis tipova i događaja svoja razmatranja u kojima direktno napada pojave koje mrzio. Npr. on posvećuje čitave strane brakovima iz računa, licemjerstvu, plemićkim tradicijama, prodaji činova  vojsci, staleškoj ograničenosti, raspadanju porodice itd.

Sredine i događaju u romanu opisani su nekim gotovo epskim zamahom, a opće raspoloženje, čini se, kao da je prožeto uvjerenjem kako je zlo neiskorjenjivo, kako poroci i nemoral vladaju svijetom i kako se protiv toga možemo izboriti jedino satirom i ironijom.Roman prati uglavnom sudbine dviju glavnih junakinja: siromašne, lukave i podle Rebecce (Becky) i naivne, dobre, bezazlene, ali i ne već oštroumne Amelije. Opreka njihovih karaktera stalno se ocrtava u njihovim ljubavima i svemu što proživljavaju: Amelija teži k smirenom životu, obitelji i porodici, a Becky društvenom usponu, životu u raskoši i osobnoj dobroti uz svaku cijenu. Život, međutim, nije poštedio ni jednu ni drugu: Becky završava u kriminalu, a Amelija u tjeskobnom razočarenju ulazi u drugi brak – nakon smrti prvog supruga – od kojeg se ništa osobito ne može očekivati. Fabula je ispričana u perspektivi sveznajućeg pripovjedača, koji često i komentira postupke likova;  njegov je stav pri tome zapravo ironičan i krajnje kritičan prema sredinama u kojima se junakinje kreću. Svi ostali likovi su ocrtani uglavnom u odnosima koje imaju s glavnim junakinjama. Zanimljivo je, a donekle i karakteristično za realizam, što sebična i podla Becky zapravo svojom neuništivom samoživošću i energijom u neku ruku zasjenjuje kreposnu Ameliju, pa unatoč svemu i ne djeluje kao ''negativna osoba''. 

Kratak sadržaj djela
Radnja romana zbiva se na početku devetnaestog stoljeća u doba Napoleonovih ratova. Likovi su pretežno iz engleskih viših društvenih krugova. Pratimo dvije glavne junakinje: siromašnu i podlu Becky, kći umjetnika boema i majke francuske operne pjevačice, a naivni Ameliju, kći imućnog londonskog trgovca. Obje pohađaju snobovsku školu za djevojke gospođice Pinkerton. Amelijin brat Jos, nije zaprosio Becky kako što je ona priželjkivala, pa se ona zapošljava kao guvernanta u kući si Pitta Crawleyja koji je sirov čovjek i maltretira svoju drugu ženu. Crawleyjevi su oduševljeni s Becky i u posebnoj je milosti gospođice Crawley, sir Pittove sestre. Nakon smrti svoje žene sir Pitt prosi Becky koja tada biva prisiljena priznati da se već potajno udala za njegovog mlađeg sina Rawdona. Uvrijeđeni sir Pitt razbaštinjava Rawdona i mladi par se nalazi u situaciji da se mora boriti za preživljavanje.  
Amelijina se situacija radikalno pogoršala nakon što je njen otac izgubio sav svoj novac. Zbog toga propadaju i njene zaruke sa sinom londonskog bogataša, Georgea Osbornea. No zahvaljujući njegovom prijatelju Dobbinu, koji je bio potajno zaljubljen u Ameliju, te njegovim savjetima da ne treba slušati oca George se ipak vjenčava s Amelijom. Nakon toga Georga otac razbaštinjava. 

U Belgiji, kod Waterlooa sprema se odlučna bitka s Napoleonom. George, Rawdon i Dobbin su u vojsci, u pratnji Amelije i Becky. Becky koristi priliku i zavodi Georgea, koji   gine u bitci, a Amelija sa svojim malim sinom siromašno živi kod svojih roditelja u Londonu, dok su Rawdon i Becky dobro primljeni u londonskom višem društvu. 
Amelija se požrtvovano brine za svog sina, dok Becky uživa u društvenom uspjehu i zapušta svoje dijete. Dobbin uvjeren da njegova ljubav  za Ameliju nikada neće biti uzvraćena odlazi u Indiju. 
Rawdon napušta Becky nakon što ju je otkrio u prisnoj poziciji sa lorom Steyneom, koji je njen ljubavnik. Becky odlazi u Evropu, gdje je njen način življenja predmet raznih glasina i priča. U međuvremenu se Rawdon razboljeva i umire. 

Amelija dosljedno živi u uspomeni na Georgea sve dok joj Becky ne otvori oči priznanjem da joj je muž bio nevjeran. Razočarana i potresena Amelija pristaje na Dobbinovu bračnu ponudu, iako je njegova ljubav za nju gotovo iščezla.  

